
	திருக்குறள் - ஹிந்து தர்ம நூலே!

	உலகெலாம் வாழும் மக்கள் சிறப்பான வாழ்க்கையை வாழும் வழிமுறைகளை எடுத்துச் சொல்லும் நூல் திருக்குறள். மனித வாழ்க்கையினை பார்த்தே இலக்கியங்கள் உருவாகின்றன. மனிதனின் செயல்பாடுகள், மனிதனின் வாழ்க்கை நிலை, ஆகியவற்றை பார்த்து அவனுக்கு தேவையான கருத்துக்களை கூறி நல்வழிப்படுத்துவதுதான் இலக்கியங்களின் பணி. அந்த வகையில் வாழ்க்கைக்கு தேவையான எல்லா தகுதிகளையும், கூறுகளையும் அழகிய வடிவத்தில் கொடுத்தவை தமிழகத்தில் தோன்றிய அறவுரை இலக்கியங்கள்.

	அதுபோல இன்றிலிருந்து 3500 ஆண்டுகளுக்கு முன்பு வட இந்தியாவில் தோன்றி வளர்ந்த வேதகாலம் பாரதத்திற்கு வேத இலக்கியங்களைத் தந்தது. வேதங்கள், உபநிடதங்கள், ஆரண்யங்கள், போன்றவை பாரத சமூகத்தின் ஆன்மீக சொத்துக்கள்.

	தமிழின் அறநெறி இலக்கியங்களில் முதன்மையானது திருக்குறள். வாழ்க்கையின் விழுமியங்களை, வாழ்க்கை நோக்கங்களை, மாண்புகளை, பல அதிகாரங்களில் விளக்கிக் கூறி இருக்கிறார் வள்ளுவர். அறத்துப்பால், பொருட்பால், இன்பத்துப்பால் என்று மூன்றாக பகுக்கப்பட்டு இருப்பதால் இதனை முப்பால் முரசு என்று கூறுகிறோம். மனித மனம் எப்படிப்பட்டதாக இருக்க வேண்டும் என்பதை இன்பத்துப்பாலில் செல்கிறார். அதே மனம் எப்படி பயன்பாடு உடையதாக இருக்க வேண்டும் என்பதை அறத்துப் பாலில் கூறுகிறார். மனித மனம் எப்படி பண்பட வேண்டும்? எப்படிப் பயன்பட வேண்டும்? என்று பொருட்பாலில் கூறுகிறார் வள்ளுவர். வாழ்வியல் நெறிகளை வகுத்து கூறும் கருத்துப் பெட்டகமாக இருக்கிறது திருக்குறள். எனவேதான் ஹிந்து தர்ம நூல்கள் கூறும் அறக்கருத்துக்களின் சாரமாக நாம் திருக்குறளை பார்க்கிறோம். மேலும் வேத இலக்கியங்களின் தொடர்ச்சியாகவும், நீட்சியாகவும் நாம் திருக்குறளை பார்க்க முடியும் வேதங்கள் கூறும் வாழ்வியல் நெறிகள் பண்பாட்டு கூறுகளை நாம் திருக்குறளில் பார்க்கமுடிகிறது அதனால்தான் திருக்குறளை இன்று ஹிந்து தர்ம நெறியின் இன்னொரு வடிவமாகவே பார்க்கிறோம்.

	

	பண்பு எனும் பாதை

	ஒழுங்கமைக்கப்பட்ட மனித உணர்வுகளைத்தான் பண்பாடு என்று வேதங்கள் கூறுகின்றன. ‘பாடறிந்து ஒழுகும் பண்பினோரே’ என்பது புறநானூற்றுப் பாடல். இதிலிருந்து பாரதத்தின் பண்பாட்டு பின்னணியை நாம் அறிந்துகொள்ள முடியும். பாரதம் பண்பிற்கு எவ்வளவு முக்கியத்துவம் கொடுத்து வந்திருக்கிறது என்பதை உணர்ந்துகொள்ள முடியும். இதனை ஒட்டியே திருக்குறளும் பண்புக் கூறுகளை எடுத்துக் கூறுகிறது. பண்பு என்பது மனித குலத்துக்கே உரியது. உலகில் பிறந்த மனிதர்கள் மனிதனுக்கான குணங்களை பெற்று வாழவேண்டும். மனிதர்களைப் போன்று உருவமும், அறிவு நுட்பமும், பெற்றிருந்தாலும்கூட மக்கட்பண்பு இல்லை என்றால் அவர் மனிதராக கருதப்பட மாட்டார் என்பதை

	‘அரம்போலும் கூர்மைய ரேனும் மரம்போல்வர்
மக்கட்பண்பு இல்லா தவர்’

	என்ற குறள் மூலம் குரல் கொடுக்கிறார் வள்ளுவர்.

	மனிதப் பண்பை முழுமையாக பெற்றிருக்கும் சான்றோர்களால்தான் இந்த உலகம் நீடித்து நிலைத்து நிற்கிறது என்கிறார் வள்ளுவர். ஒருவேளை சான்றோர்கள் தங்கள் பண்பிலிருந்து குறைந்து போய்விட்டால் இந்த உலகம் அதனை தாங்கிக்கொண்டு இருக்காது என்றும் கூறுகிறார். ‘உங்கள மாதிரி நல்லவங்க இருக்கறதுனாலதான் மழை பெய்யுது’ என்று நாம் அடிக்கடி சொல்வோம் இல்லையா? இதைத்தான் திருவள்ளுவர் தனது தீவிர வார்த்தைகளில் வேறு மாதிரி கூறுகிறார்.

	‘சான்றவர் சான்றாண்மை குன்றின் இருநிலந்தான் - 
தாங்காது மன்னோ பொறை’

	என்கிறார் வள்ளுவர்.

	பண்பு என்ற சொல் ஆழ்ந்த பொருள் கொண்டது. எல்லா இடத்திற்கும் அவரவர் மண்ணுக்கேற்ற பண்பாடும், கலாச்சாரமும் இருக்கும். இந்த பண்பாட்டில் ஒவ்வொரு இனத்திற்கும் உரிய தனித்தன்மைகள் இரண்டறக் கலந்திருக்கும். அதுபோலத்தான் பாரதப் பண்பாடு என்பது இந்த மண்ணில் ஊறி வளர்ந்தது. வளர்ந்து கிளை பரப்பியது. கிளைபரப்பி நிழல் பரப்பி இருக்கிறது. இந்த நிலையில்தான் பாரத மண்ணின் பண்பாடு என்பது ஹிந்து பண்பாடாக, ஹிந்துமத பண்பாடாக நிலை கொண்டிருக்கிறது. இதில் மாற்றுக் கருத்துக்கு இடமே இல்லை. பாரதம் என்றால் ஹிந்து பூமி, தர்மபூமி. ஹிந்து தர்மத்தை ஒட்டியே பாரத பண்பாடு என்பது துளிர்த்து தோன்றியது. இந்த பண்பாட்டின் பின்னணியில்தான் திருக்குறள் படைக்கப்பட்டு இருக்கிறது என்பதை நாம் பல சான்றுகள் மூலம் அறிந்துகொள்ள முடியும். அதையே இந்நூல் விளக்க முயற்சி செய்கிறது.

	அன்பு எனும் அறம் அன்பாய் இருங்கள் பகைவர்கள் மீதும் அன்பு செலுத்துங்கள் என்பதே ஹிந்து தர்ம ஞானம். ‘பகைவனுக்கு அருள்வாய் நன்னெஞ்சே’ என்கிறார் பாரதியார். அன்புடைமை அதிகாரத்தில் அய்யன் திருவள்ளுவரும் அதைத்தான் சொல்கிறார். மனித வாழ்க்கைக்கு அன்பு ஒன்றே ஆதாரம். மனிதனை விலங்குகளிடம் இருந்து வேறுபடுத்திக் காட்டுவது அன்பு மட்டும்தான். மனிதர்கள் அன்புகொண்டு வாழ்வதால்தான் சண்டை சச்சரவுகள் குறைந்த ஒரு வாழ்க்கையை வாழ முடிகிறது. தொடக்க காலங்களில் இருந்த வன்முறை கலாச்சாரம் குறைந்ததற்கு அன்பு என்ற ஆயுதத்தை வேத சாஸ்திரங்கள் போதித்தே காரணம். தனி மனித வாழ்க்கையிலும், பொது வாழ்க்கையிலும் அன்பை மூலதனமாககொண்டு வாழும் போதுதான் அமைதி பிறக்கிறது. நிலையில்லாத இந்த உலகில், வாழும் காலத்தில் மகிழ்ச்சியாக வாழவேண்டும் என்பதை வேதங்கள் வலியுறுத்துகின்றன.

	இன்று மனித வாழ்க்கை சுயநலம் என்ற பாதையில் சென்று கொண்டிருக்கிறது. தவறான தடங்கள் மனித குலத்தின் முன் விரிந்து கிடக்கின்றன. மனித நேயமற்ற செயல் அரங்கேறுகின்றன. கொலை, கொள்ளை, பொய் பேசுதல், போன்ற குற்றச்செயல்களை கூசாமல் செய்கிறார்கள். இத்தகைய செயல்களை கண்டிக்கவும்கூட அன்பை ஆயுதமாக பயன்படுத்துங்கள் என்று சொல்கிறது ஹிந்துமதம். ‘அன்பே கடவுள்’ என்பதுதானே நம் தர்மமும், தத்துவமும். இந்த வேத மொழிகளின் வரிகளை ஒட்டியே வள்ளுவர் இப்படி வாய்மொழிகிறார்.

	‘அறத்திற்கே அன்புசார் பென்ப அறியார்
மறத்திற்கும் அஃதே துணை.’

	

	கல்வியின் கலைமகள்

	ஹிந்து தர்மமானது சரஸ்வதியை கல்விக் கடவுளாக போற்றுகிறது. கலைமகள் கையிலிருக்கும் வீணை கல்வியின் ஆழ்ந்த பொருளாக அறியப்படுகிறது. ‘நாவில் சரஸ்வதி நற்றுணையாக’ என்கிறது கந்தர் சஷ்டி கவசம். மனித வாழ்வின் அடிப்படை கல்வி கற்பதில்தான் அமைந்திருக்கிறது. அதனால்தான் அவ்வையார் ‘கற்கை நன்றே, கற்கை நன்றே, பிச்சைப் புகினும் கற்கை நன்றே!’ என்று பாடியிருக்கிறார். கல்வியில்லாத வீடு களர் நிலம் போன்றது. ஒருவனுக்கு அழிவில்லாத செல்வம் என்பது கல்விதான். கல்வி கற்றவர்களை தெய்வமாக போற்றும் மரபு நம் பாரத மரபு. மகாபாரதம் படைத்த வேதவியாசரை குருவாக கொண்டாடி, வணங்கி மகிழ்கிறோம். கல்வியின் பெருமைகள் பற்றிய செய்திகள் பாரத இலக்கியங்கள் முழுவதும் பரவிக்கிடக்கின்றன. வாழ்க்கைக்கும் வேலைக்குமானது மட்டுமல்ல கல்வி. வளமும் நலமும் புகழும் பெற உதவுவதுதான் கல்வி.

	இந்தக்கல்விதான் மனிதனை ‘பொய்மையிலிருந்து உண்மைக்கும், இருட்டிலிருந்து வெளிச்சத்திற்கும், மரணத்திலிருந்து மரணமில்லாப் பெருவாழ்வுக்கும், அழைத்துச் செல்கிறது. என்கின்றன என்று தர்ம வேத இலக்கியங்கள். இதையொட்டி வள்ளுவர் சொல்லும் வரிகள் இவைதான்.

	‘கேடில் விழுச்செல்வம் கல்வி ஒருவற்கு
மாடல்ல மற்றை யவை’

	அழிவில்லாத செல்வம் கல்வியே என்ற வள்ளுவரின் சிந்தனை, பாரத மண்ணின் சிந்தனையே!

	

	தனி மனித ஒழுக்கம்

	ஏகபத்தினி விரதன் என்பது இந்திய குடும்ப வாழ்க்கை முறையின் ஆண்களுக்கான இலக்கணம். ‘ஒருவனுக்கு ஒருத்தி’ என்ற தன்மையுடன் வாழ வேண்டும் என்பதுதான் நம் நாட்டு வேதங்களின் சிந்தனை. ஒவ்வொரு புனிதமான மனிதனும் கடவுள்தான். இந்த தேசத்தில் ஒழுக்கத்திற்கு மிக உயர்ந்த இடம் கொடுக்கப்பட்டிருக்கிறது.

	நம் நாட்டில் பேசப்படுகின்ற ஒழுக்க ரீதியான சிந்தனைகள் என்பதை நாம் வெளிநாட்டு இலக்கியங்களில் பார்க்க முடியாது. இராமாயணம் முழுவதும் விரிகின்ற ஒழுக்க சிந்தனைகள் ஒப்பற்றவை என்பது நமக்கு நன்றாகவே தெரியும். இராமபிரானின் குணாதிசயங்களும் லட்சுமணனின் குணாதிசயங்களும், சீதாப்பிராட்டியாரின் குணாதிசயங்களும் ஒழுக்கமான வாழ்வை உலகத்திற்கு கற்றுக் கொடுத்தவை. அதையொட்டித்தான் ஒழுக்கமுடைமை அதிகாரத்தை படைத்திருக்கிறார் வள்ளுவர். சமுதாயம் ஒழுக்கமாக இருக்க வேண்டும் என்றால் தனி மனித ஒழுக்கம் அவசியம். தனிமனித ஒழுக்கத்திற்கு, அவனுக்கு அளிக்கப்படும் கல்வி மட்டுமே ஆதாரமாக இருக்கிறது. ஒழுக்கத்திலிருந்து விலகிச் செல்கின்றவனை இந்த சமுதாயம் விலக்கி வைத்து விடுகிறது. நாம் செல்வம் என்று நினைத்துக் கொண்டிருப்பது ஒரு பொருள் இல்லை. ஒழுக்கம்தான் மிக உயர்ந்த செல்வம் என்று பாரத்தின் இதிகாசங்கள் கூறுகின்றன.

	வள்ளுவரும் இதைத்தான் வழிமொழிகின்றார்.

	‘ஒழுக்கம் விழுப்பம் தரலான் ஒழுக்கம் 
உயிரினும் ஓம்பப் படும்’

	நியாயம் தவறாமல் நேர்மை நெறி நின்று வாழவேண்டும் என்று நம் அற நூல்கள் வலியுறுத்துகின்றன. நம் பாரத மண்ணில் இப்படி நியாயம் தவறாமல் நேர்மை நெறியில் வாழ்ந்த பல வரலாற்று சான்றுகளை நாம் பார்க்கிறோம். பசுவிற்க்காக தன் மகனைத் தேர்க்காலில் இட்டு தண்டனை வழங்கிய மனுநீதிச் சோழனையும், ஒரு புறாவுக்காக தன் தசையை அரிந்து கொடுத்த சிபிச்சக்கரவர்த்தியும் ஒழுக்க சீலர்கள். ஹிந்து தேசம்தான் இவர்களுக்கு இப்படி ஒரு வாழ்க்கையை கற்றுக் கொடுத்தது என்றால் அதில் வேறு ஒரு கருத்து இடம் பெறுவதற்கு வாய்ப்பில்லை.

	இவர்கள் வாழ்க்கையை அடியொற்றியே

	‘சமன்செய்து சீர்தூக்கும் கோல்போல் அமைந்தொருபால்
கோடாமை சான்றோர்க்கு அணி’

	என்று பாடுகிறார் வள்ளுவர். எனவே வள்ளுவரின் பார்வை என்பது ஒரு பாரத தரிசனப் பார்வையாகவே இருக்கிறது.

	

	மனவளக்கலை மகத்துவம்

	‘மங்களகரமாக பேசுங்கள், காலையில் அபசகுனமாக பேசாதீர்கள், என்பதெல்லாம் நம் ஹிந்து தர்ம பழக்கவழக்கங்கள். இதைத்தான் இன்று மேலைநாட்டு தத்துவவியல் பேராசிரியர்கள் ‘பாசிட்டிவ் அப்ரோச்’ என்ற ஒரு பெயரிட்டு எல்லா நாடுகளிலும் தன்னம்பிக்கை பயிற்சி என்று லட்சக்கணக்கில் சம்பாதிக்கிறார்கள். ‘மங்கள வழக்கு’ என்பது நம் பண்பாட்டில்தான் இருக்கிறது.’

	இதுபோலத்தான் மனவளக்கலையும். அகத்தின் அழகு முகத்தில் தெரியும் என்ற பழமொழி நம் மண் சார்ந்தது. நம் மனம் சார்ந்தது. மனம் என்பதற்கு அதிக முக்கியத்துவம் கொடுப்பது நம் தேசம். எண்ணம் போல் வாழ்வான் என்பதே நம் ஏற்றமிகு தத்துவம். மனதைப் பண்படுத்தி வளர்ப்பது என்பதே மனவளக்கலை.

	மனவளக்கலை என்ற உன்னத தத்துவத்தை வழங்கிய வேதாத்திரி மகரிஷி அவர்கள் ஐம்பது குறட்பாக்களை தேர்ந்தெடுத்து அவைகளுக்கு விளக்கங்களாக ஒரு நூல் வெளியிட்டு இருக்கிறார்கள். ‘திருக்குறள் பொருள் விளக்கம்’ என்ற தலைப்பில் வள்ளுவர் கூற விரும்பிய, வள்ளுவர் கூறுகின்ற கருத்தை அப்படியே தம் எண்ணத்தில் காட்டியிருக்கிறார்கள் வேதாத்திரி மகரிஷி அவர்கள்.

	திருவள்ளுவரின் கருத்துக்களை எடுத்துக்கொண்டு அவர் தம்முடைய கருத்துக்களை விரித்துக் கூறும்போது தன்னுடைய சிந்தனைகளுக்கு மேற்கோளாக வள்ளுவரின் பல குறள்களை எடுத்துக் கொள்கிறார்கள். ஆன்மீகத்தின் ஒரு பகுதியான மனத்தை எடுத்துக் கொள்கிற வேதாத்திரியம் திருக்குறளை வழிகாட்டி நூலாக கொள்கிறது என்றால் வள்ளுவம் ஹிந்து ஆன்மீக தர்மத்தின் மூலநூல் என்றுதானே பொருள். ஹிந்து ஆன்மீக தர்மத்தை பின்பற்றித் இருப்பதால்தானே வேதாத்திரி மகரிஷி அவர்கள் திருக்குறளை எடுத்துக்கொண்டு ஆய்வுகளை நிகழ்த்தி இருக்கிறார்கள்.

	

	அறம் இல்லறம் துறவறம்

	வள்ளுவர் அறத்துப்பாலில் இல்லறம் துறவறம் என பிரித்து இல்லறத்திற்கு முக்கியத்துவம் கொடுத்து இருக்கிறார். தவிர இல்லறத்தாருக்கும் துறவறத்தாருக்கும் தனித்தனியாகவும் பொதுவாகவும் அறங்களை கூறியிருக்கிறார். ஆக வள்ளுவர் ஓர் ஹிந்து ஆன்மிகப் புலவர் என்பதில் சந்தேகம் இல்லை.

	வள்ளுவர் அறத்துப்பாலில் இல்லறவியல், துறவறவியல் என மொத்தம் 38 அதிகாரங்களில் அறத்தைப் பற்றி கூறியுள்ளார். வள்ளுவர் இறைவனையே அறவாழி அந்தணன் என்று குறிப்பிடுகிறார். மேலும் இறைவனின் பண்பை குறிப்பிடும்போது ‘அந்தணர் என்போர் அறவோர்’ என்று குறிப்பிடுகிறார். ஆக அறத்திற்கு வள்ளுவர் கொடுக்கும் முக்கியத்துவம் எப்படிப்பட்டது என்பதை நம்மால் உணர முடிகிறது. இங்கு வள்ளுவர் கூறும் ‘அறம்’ என்ற சொல்லைத்தான் ஹிந்து தர்மம் என்று நாம் கூறுகிறோம். அறம் என்ற வார்த்தையை வள்ளுவர் எப்படியெல்லாம் பயன்படுத்தி இருக்கிறார் என்பதற்கு சில உதாரணங்கள். ‘மனத்துக்கண் மாசிலன் ஆதல் அனைத்து அறன்’

	‘அழுக்காறு அவாவெகுளி இன்னாச்சொல் நான்கும் - 
இழுக்கா இயன்றது அறம்’

	அறத்தான் வருவதே இன்பம், ‘அறனெனப் பட்டதே இல்வாழ்க்கை’ என்று இன்னும் இன்னும் பல இடங்களில் அறத்தைப் பற்றிப் பேசுகிறார் வள்ளுவர். இந்தக் குறள் வரிகள் அனைத்தும் அறத்தின் இலக்கணத்தையும், அதன் மேன்மையையும் உணர்த்துவன.

	பல அதிகாரங்களில் இல்லறத்தின் மேன்மையைப் பேசுகிறார் வள்ளுவர். குறிப்பாக பாரதப் பண்பாட்டின் அடிப்படையில் அமைந்த வாழ்க்கை நடைமுறைகளின் மேன்மையை பல இடங்களில் குறிப்பிடுகிறார். குடும்ப வாழ்க்கையின் குதூகலத்தை பற்றி பேசி மகிழ்கிறார்.

	‘இல்லறத் தலைவன் வையத்துள் வாழ்வாங்கு வாழ்பவன், தலைவி தற்காத்து தற்கொண்டான் பேணி தகைசான்ற சொற்காத்து இல்லறம் நடத்துகிறாள்.’ இல்லறத்தில் அன்பு உறைந்திருக்கிறது. விருந்தினர்களுக்கு விருந்து கொடுத்து அதற்குப் பிறகே தாம் உண்டு மகிழ்கின்றனர் அந்த இல்லறத்தினர். இந்தப் பழக்கம் நம் பாரத மண்ணுக்கே உரியது அல்லவா?

	மகிழ்ந்த முகத்துடன் விருந்தினர்களை வரவேற்பது, பணிவாகப் பேசுவது, நன்றி கூறுவது, தன்னடக்கத்தோடு நடந்துகொள்வது, பொறாமை இல்லாமல் இருப்பது, பயனில்லாத சொற்களை பேசாமல் இருப்பது, தீய செயல்களை செய்ய மனம் கூசுவது, தந்தவர்களுக்கு உதவி செய்வது, இப்படியான செயல்கள் மூலம் வந்த நியாயமான புகழை ஏற்றுக்கொள்வது, ஆகியவை இல்லறத்தாரின் பண்புகள் என்று வள்ளுவர் குறிப்பிடுகிறார். இவைதான் வள்ளுவர் குறிப்பிடும் இல்லறம். இதைத்தானே ஹிந்து தர்ம பூமி கூறுகிறது? ஹிந்து தர்ம பூமியின் இலக்கணத்தை ஒட்டிதானே வள்ளுவர் குறள் படைத்திருக்கிறார். குறள் படைத்தது மட்டுமல்ல ஒரு வாழ்க்கையையே வாழ்ந்து காட்டியிருக்கிறார் வள்ளுவர். மயிலாப்பூரில் வள்ளுவரும் வாசுகியும் இப்படிப்பட்ட வாழ்க்கை இலக்கணத்தோடுதானே வாழ்ந்தார்கள். இதையே அனைவரும் மேற்கொண்டு வாழவேண்டும் என்று தன் குறள் மூலம் கூறுகிறார்.

	‘இன்னா செய்தாரை ஒறுத்தல்’

	‘எல்லார்க்கும் நன்றாம் பணிதல்’

	‘நன்றி மறப்பது நன்றன்று’

	போன்ற திருக்குறள்கள் சமுதாயத்தில் மக்கள் ஒன்றாகக் கூடி அன்பாக வாழத் தேவையான அறத்தை கூறுகின்றன. இந்த பண்பாடான நெறிமுறையை நீண்ட பாரம்பரியமிக்க ஒரு சமுதாயத்தில்தான் காணமுடியும், என்று வெளிநாட்டவர்கள் கூட பாராட்டுகிறார்கள். ஆக நீண்ட பாரம்பரியத்தில் இருந்துதான் திருக்குறள் பிறந்திருக்கிறது என்றால் ஹிந்து தர்ம பூமியின் நீண்ட பாரம்பரியத்தின் வெளிப்பாடாகத்தானே திருக்குறள் அமைந்திருக்கிறது. வள்ளுவம் ஹிந்து தர்மத்தில் இருந்து கருத்துக்களை எடுத்து பேசுகிறது ஹிந்து தர்மத்தை பற்றியே பேசுகிறது என்பதற்கு கீழ்க்கண்ட விளக்கங்களை கூடுதலாக தரலாம். அறம் என்பது ஒழுக்கம், கடமை, ஈகை என்ற மூன்றும் இணைந்த வாழ்க்கை நெறி. என்று வள்ளுவம் கூறுகிறது. மேலும் தனக்கோ, மற்றவர்களுக்கோ தற்காலத்திலோ, பிற்காலத்திலோ எந்தவிதத் தீங்கும் தராத எண்ணங்களையும், சொற்களையும், செயல்களையும் கொண்டதே அறம் என்கிறார் வள்ளுவர்.

	பெண்ணை தெய்வமாக போற்றுவது நம் மரபு. வள்ளுவர் அதைத்தான் சொல்கிறார். கற்புடைய பெண் ஒருத்தி மழை பெய் என்று சொன்னால் மழை பெய்யும் என்று கூறுகிறார். அதாவது இங்கு கணவனை வணங்கும் பெண் பெய் என்று சொன்னால் மழை பெய்யும் என்று பொருள் உணர்ந்து கொள்கிறோம். ஆனால், உண்மையில் கற்புடைய பெண் எதையும் எதிர்பார்க்காமல் பெய்யும் மழைக்கு ஒப்பானவள் என்றே நாம் பொருள் எடுத்துக்கொள்ள வேண்டும். ஆக வள்ளுவர் பெண்ணை தெய்வமாகவே போற்றுகிறார். அவர் பெண்ணடிமைத்தனத்தை போற்றினார் என்பது தவறான சிந்தனையே!

	

	உடைமை என்னும் உரிமை

	வள்ளுவர் உடைமை என்று பத்து அதிகாரங்கள் தந்துள்ளார். அவற்றில் அன்புடைமை, அடக்கமுடைமை, ஒழுக்கமுடைமை, பொறையுடைமை, அருளுடைமை, ஆகிய ஐந்து அதிகாரங்கள் அறத்துப்பாலில் வருகின்றன. அறிவுடைமை, ஊக்கமுடைமை, ஆள்வினையுடைமை, பண்புடைமை, நாணுடைமை, ஆகியன பொருட்பாலில் வருகின்றன. கோபத்தை அடக்க கற்றிருந்தாலும், அறிவு பெற்றிருந்தாலும்கூட மனத்தை அடக்குவது என்பது எல்லோருக்கும் கடினமான விஷயமாக இருக்கிறது. விருப்பு வெறுப்பு இல்லாத மனப்பக்குவம் பெற்றவர்க்கு மட்டுமே மன அடக்கம் வாய்க்கும் என்று வள்ளுவர் பேசுகிறார். இயற்கையோடு இணைந்த வாழ்க்கை முறைதான் இன்பம். ஒழுக்கத்தை கற்பித்துக்கொண்டே ஒழுக்கத்தை மீறுகின்ற ஒரே உயிரி மனிதன் மட்டுமே. ஆனால், ஒழுக்கத்தை உணர்ந்து வாழ்கிறவர்கள் மகான்களாக இருக்கிறார்கள். கூறியதை கேட்டு உணர்ந்து கொள்பவர்களாக சீடர்கள் இருக்கிறார்கள். பொறாமை இருப்பவர்களிடம் ஒழுக்கம் இல்லை. ஒழுக்கம் இருப்பவரிடம் பொறாமை இருப்பதில்லை. இறைத் தன்மைக்கு எல்லை இல்லாததுபோல பொறுமைக்கும் கருணைக்கு எல்லையே இல்லை என்பது வள்ளுவரின் வாக்கு. பொறாமை மனிதனுக்கும், வாழ்க்கைக்கும், ஆன்மாவுக்கும் துன்பத்தைக் கொடுக்கக் கூடிய தீய அலை என்கிறார் வள்ளுவர். நம்முடைய அனுபவங்களால் மற்றவர்களுக்கு பாடம் கிடைக்க வேண்டும் மற்றவருடைய அனுபவங்களால் நமக்கு பாடம் கிடைக்க வேண்டும். வாழ்க்கையின் அனுபவங்களை பரிமாறிக்கொள்ள வேண்டும் என்பதெல்லாம் வள்ளுவரின் சிந்தனைகள். இந்த சிந்தனைகளை ஒட்டி இன்னொரு உன்னதமான கருத்தை முன் வைக்கிறார் வள்ளுவர். அந்த ஒரு கருத்தை கூறுவதற்குதான் வள்ளுவரின் இத்தனை சிந்தனைகளை மேலே குறிப்பிட்டோம். ‘நன்மையை பிறருக்கு அளித்து நஷ்டத்தை தான் ஏற்றுக் கொள்வோர் ஈசன் நிலை உணர்ந்தோர்’ என்பது வள்ளுவரின் சிந்தனை. சிவபெருமான் அமுதத்தை தேவர்களுக்கு அளித்து, நஞ்சைத்தான் உண்டதைத்தான் இப்படி சொல்கிறார் என்பதை யாராலும் மறுக்க முடியுமா?

	

	சொர்க்கமும் நரகமும்

	‘அருளில்லார்க்கு அவ்வுலகம் இல்லை பொருளில்லார்க்கு
இவ்வுலகம் இல்லாகி யாங்கு’

	என்று சொல்வதன் மூலம் வள்ளுவர் சொர்க்கம் நரகம் இருப்பதை ஏற்றுக் கொள்கிறார். உலகத்திலேயே சொர்க்கம் நரகம் ஏற்றுக்கொள்ளக்கூடிய மதமாக ஹிந்து மதம் மட்டுமே இருக்கிறது. வள்ளுவர் ஹிந்து மதப் புலவர் என்பதை நிரூபிப்பதற்கு இதைவிட வேறு என்ன உதாரணம் வேண்டியிருக்கிறது?

	மனதை பக்குவப்படுத்துகிற பயிற்சிதான் தவம். சாதாரண மனநிலைக்கும், தவத்தின் மூலமாக அடைகிற மனநிலைக்கும் மிகப்பெரிய வித்தியாசம் உண்டு. இறைநெறியை உணர்கின்றபோது எதையும் ஏற்றுக்கொள்ளக் கூடிய மனப்பக்குவத்தை பெறுகிறோம். அதை தவத்தின் மூலமே அடைய முடிகிறது. யாருடைய உடலுக்கும் மனதுக்கும் துன்பம் தரமாட்டேன். துன்பப்படும் உயிர்களுக்கு என்னால் முடிந்த உதவிகளைச் செய்வேன் என்ற வேதாத்திரியத்தின் சிந்தனையை இங்கே ஒப்பிட்டுப் பார்க்கலாம். உள்ளத் தூய்மையே முதன்மையானது. புறத்தோற்றம் முதன்மையானது இல்லை என்ற சிந்தனையை வள்ளுவர் முன்வைப்பது நம் பாரத பாரம்பரியத்தின் சிந்தனையாகும். இவை மட்டுமல்ல புலால் மறுத்தல், கொல்லாமை ஆகிய இரண்டும் நம் பாரத பாரம்பரியத்தின் சிந்தனை தானே!? செல்வம், உடல், இளமை, இவை எதுவும் நிலையானது அல்ல. எனவே இதை உணர்ந்து இளமையிலேயே அறம் செய்ய வேண்டும். இதுதான் ஹிந்து மதத்தின் இறுதியான அறச் சிந்தனை. இதைத்தான் வள்ளுவம் அறத்துப்பால் முழுக்க விவரிக்கிறது. புத்தர் ஆசையே துன்பத்திற்கு காரணம் என்று சொன்னார். வள்ளுவர் அதைத்தான் ‘அவா அறுத்தல்’ என்கிறார். ஹிந்து மதத்தின் தர்மம் என்ற கருத்தைதான் வள்ளுவர் அறம் என்று அறிவுறுத்துகிறார்.

	

	வாழ்வியல் கூறும் வள்ளுவம்

	திருக்குறள் ஒரு வாழ்வியல் நூல். இன்றுள்ள மனிதனுக்காக இரண்டாயிரம் ஆண்டுகளுக்கு முன்பு படைக்கப்பட்ட நூல் திருக்குறள். வள்ளுவத்தின் கருத்துக்கள் காலத்திற்கு ஏற்றவாறு புதிய புதிய பொருட்சுவை பெற்று வருகிறது. இனம், மொழி, நாடு என்னும் எல்லைகளுக்குள் உட்படுத்த முடியாததாக இருக்கிறது. திருக்குறளின் கருத்துக்களுக்கு வானமே எல்லை என்பது வள்ளுவம் காட்டும் உண்மை தமிழுக்கு கிடைத்த மிகப்பெரிய பொக்கிஷமான திருக்குறளில் எல்லைகள் கடந்து உலகத்துக்கெல்லாம் பொதுவாக மனிதர்களை மனிதனாக்கும் உயரிய, சிந்தனைகளை உள்ளடக்கியிருக்கிற கருத்துக்கள் கவனம் கொள்ளத்தக்கவை. உலகெலாம் உணர்ந்து ஓதற்கு அரியதாக இருப்பதால்தான் திருக்குறளை இயற்றிய திருவள்ளுவரைப் புகழும்போது ‘வள்ளுவன் தன்னை உலகினுக்கே தந்து வான்புகழ் கொண்ட தமிழ்நாடு’ என்று பாடுகிறான் பாரதி.

	பொதுவாக இலக்கியங்கள் என்பவை தான் தோன்றிய காலத்திற்கு மட்டுமே பயன் தரக்கூடியதாக இருப்பவை. இன்றைய திரைப்படங்கள் ஆகட்டும், இன்று வருகிற சமூக நாவல்கள் ஆகட்டும், தற்காலத்தின் சமூக இயல்புகளை மட்டுமே பேசி இந்த காலத்திற்கு மட்டுமேயான அறிவுரையை தரத்தக்கதாக இருக்கின்றன. ஆனால், திருக்குறள் என்பது இரண்டாயிரம் ஆண்டுகளுக்கு முன்பு இருந்தது. இப்போதும் இருக்கிறது. இன்னும் லட்சம் ஆண்டுகள் கடந்தாலும் இருக்கும். அப்போதுள்ள தலைமுறைக்கும்கூட திருக்குறளின் கருத்துக்கள் அறிவுரை வழங்கும் என்பதை திருக்குறளை முழுமையாக உணர்ந்து கொண்டவர்களின் கருத்தாக இருக்கிறது. வாழ்க்கை நெறிமுறைகளின் தொகுப்பாக, ஒரு மனிதன் வாழ வேண்டிய வாழ்க்கையில் கடைப்பிடிக்க வேண்டிய கொள்கைகளின் தொகுப்பாக திருக்குறள் இருப்பதை நாம் பார்க்க முடியும்.

	இமயமலை எப்படி பணிகளின் உறைவிடமாக இருக்கிறதோ அதுபோலவே திருக்குறள் மனித பண்புகளின் இயல்புகளுக்கு உறைவிடமாக இருக்கிறது. ஒவ்வொரு குறளும் ஒப்பற்ற கருத்தை தரக்கூடியது.

	இன்று மனித வாழ்வின் பரிணாமங்கள் மாறியிருக்கின்றன. வாழ்வின் நடைமுறைகள் மாறி இருக்கின்றன. அவன் தன்னை மேம்பட்டவனாக கருதிக் கொண்டிருக்கிறான். நாகரிகத்தின் உயரத்தைத் தொட்டுவிட்டதாக ஒரு எண்ணம் மனிதனுடைய சிந்தனையில் ஏற்பட்டிருக்கிறது. ஆனாலும் அவனுடைய வாழ்க்கையில் தேவையற்ற ஒரு வேகம் இருக்கிறது. அவன் எதையோ தேடி ஓடிக்கொண்டே இருக்கிறான். ஆனால் இறுதிவரை, அவன் தேடியது கிடைத்ததா? என்றால் நிச்சயமாக அது இல்லை. ஒன்று கிடைத்துவிட்டால், இன்னொன்றை தேடி ஓடுகிறான். இலக்கற்ற இந்த பயணத்தின் தொடர்ச்சியாகவே மனித வாழ்க்கை இன்று இருக்கிறது. ஆனால், இந்த மனித வாழ்க்கையை இன்பமாக பார்க்க விரும்பியதுதான் திருக்குறள். மனித வாழ்க்கையை பிரித்து நோக்கி அறம், பொருள், இன்பம் ஆகிய மூன்றையும் அவனுக்கு புகட்டி வாழ்க்கையை பயனுடைய வாழ்க்கையாக மாற்றுவதுதான் வள்ளுவத்தின் தத்துவம். ஹிந்துமத தருமம் இதைத்தான் வலியுறுத்துகிறது. வாழ்க்கையை நான்கு ஆசிரமங்களாக பிரித்துக்கொண்டு வாழ வலியுறுத்துகிறது ஹிந்து தர்மம். அதுபோலவே ஓட்டமும் நடையுமாய் சென்று கொண்டிருக்கிற மனிதனை நிறுத்தி நிதானித்து செயல்பட அறிவுரை கூறுகிறது வள்ளுவம்.

	குடும்பம், உறவுகள், சொந்தம், சமூகம், நாடு, நாட்டு மக்கள் என்ற இந்த அனைத்து தளங்களிலும் மனிதர்கள் எவ்வாறு நடந்துகொள்ள வேண்டும்? இந்த அனைத்து தளங்களிலும் மனிதர்கள் செய்ய வேண்டிய கடமைகள் என்ன? அவர்களுக்கு இருக்கக்கூடிய உரிமைகள் என்ன? போன்றவற்றையெல்லாம் சொல்லி ஒரு முழுமையான வாழ்க்கைக்கான செய்திகளை தொகுத்து தருகிறது திருக்குறள். ஏற்கனவே பாரத சமூகத்தில் நிலவிவந்த, போற்ற வேண்டிய மரபுகளை போற்றியும், புகழ வேண்டிய மரபுகளை புகழ்ந்தும், படைக்கப்பட்டிருக்கும் திருக்குறள் நம் பாரத மண்ணின் வாசத்தை நமக்கு அள்ளிவந்து நுகரச் செய்கிறது.

	

	திருத்தும் குறள்

	மாமிசத்தை உண்டு பழகி வந்தானே மனிதன்? காடுகளில் அலைந்து திரிந்த மனிதன் உணவு சேகரிப்பதை முதன்மைத் தொழிலாகக் கொண்டிருந்தான். அந்த காலகட்டத்தில் விலங்குகளை கொன்று உண்ணும் பழக்கத்தைக் கொண்டிருந்தான். எனவே மாமிசம் உண்பது என்பது ஏற்றுக்கொள்ளப்பட்ட மரபாகவே மனித வாழ்க்கையில் இருந்தது. ஆனால், உயிரை கொன்று உண்பது என்பது ஹிந்து தர்ம சமூகத்தில் ஏற்றுக் கொள்ளப்படவில்லை. இதைத்தான் வள்ளுவர் ‘புலால் மறுத்தல்’ என்ற புதிய அதிகாரமாக படைக்கிறார். மது அருந்துதல் என்ற மாய பழக்கத்தையும் மறுத்து ‘கள்ளுண்ணாமை’ என்ற அதிகாரத்தை படைத்து அளித்தவர் வள்ளுவர். ஆக சமூகத்தை ஒழுக்க நெறிகளின்படி நேர்நின்று நடத்தக்கூடிய ராணுவ விதிகளை உருவாக்கியிருப்பவர் வள்ளுவர் என்றுகூட கூறலாம்.

	இன்று ஆன்மிக நெறிகளின்படி வாழ்க்கை நடத்துபவர்கள் மாமிசம் உண்பதை அறவே கைவிட்டு இருக்கிறார்கள். மாமிசத்தை உண்டுவிட்டு கடவுளை வணங்க முடியாது என்பது அவர்களின் கருத்தாக இருக்கிறது. வள்ளலார் இராமலிங்க அடிகள் கொல்லாமையை வலியுறுத்தியதுபோலவே திருவள்ளுவரும் கொல்லாமையை வலியுறுத்தினார். ஜீவகாருண்யத்தை பற்றி பேசியிருக்கிறார். சைவம் என்ற சொல் இன்று ஆன்மீகவாதிகள் இடையே அதிகம் புழக்கத்தில் இருக்கிறது. சைவர்கள் என்றால் சிவ பெருமானை வழிபடுபவர்கள் என்பதுதான் பொருள். சிவபெருமானை வழிபடுபவர்கள் மாமிச உணவு மறுப்பாளர்களாகத்தானே இருக்க முடியும்? ஆக சைவத்தைப் போற்றுபவர்கள் ஹிந்துக்கள், சைவத்தைப் போற்றிய திருவள்ளுவர் ஓர் ஹிந்து, மறுக்கமுடியுமா?

	எந்த குறுகிய எல்லைக்குள்ளும் மனித வாழ்க்கையை சுருக்கி நிறுத்திவிடாமல், பரந்துவிரிந்த மனமாக வாழ்க்கை அமைய வேண்டும் என்பதை நோக்கமாக கொண்டிருக்கிறது திருக்குறள்.

	இனிய சொல் பேசுதல், நன்றியுணர்வோடு இருத்தல், அன்போடு பழகுதல், தூய பண்புகளோடு வாழுதல், இவற்றையே வள்ளுவம் விளக்குகிறது. வலியுறுத்துகிறது. இவற்றைப் பின்பற்றுவோர் மிகப்பெரிய பேறு பெறுவார்கள் என்பது வள்ளுவரின் கருத்து. உண்மையைப் பேசி வாழவேண்டும் அதுவே அறங்களில் சிறந்த அறம் என்று வலியுறுத்துகிறார் வள்ளுவர். இன்றைய காலத்தில் பொய் எல்லா திசைகளிலும் பரவி கிடக்கிற சூழ்நிலையில், வள்ளுவர் பொய் பேசாமை குறித்து கூறும் கருத்துக்களை நாம் உற்றுநோக்க வேண்டும். பொய் பேசாது இருத்தல் மிகச் சிறந்த அறம் என்று வள்ளுவர் வலியுறுத்துவதை நாம் உணர்ந்துகொள்ள வேண்டும்.

	

	கடவுள் இருக்கிறார்

	இறைக் கொள்கையை முழுமையாக நம்புகிறார் திருவள்ளுவர். அதனால்தான் ‘ஆதி பகவன் முதற்றே உலகு’ என்று தன் அதிகாரத்தை ஆரம்பிக்கிறார் வள்ளுவர். திருவள்ளுவர் சொல்லும் கடவுள் என்பது உலகத்திற்கெல்லாம் ஒரே கடவுள். திருவள்ளுவர் தான் கண்ட கடவுளுக்கு உருவம் கொடுக்கவில்லை, அருவம் கொடுக்கவில்லை, வடிவம் கொடுக்கவில்லை. இறைவனுக்கு இப்படி எதையும் கொடுக்க முடியாது என்று வள்ளுவர் உணர்ந்திருக்கிறார். ஹிந்துதர்மம் இதைத்தானே சொல்கிறது. உருவமும் அருவமும் அற்றவன் இறைவன் என்பதுதானே ஹிந்துமதத்தின் இனிய தத்துவம்?

	ஈகை பற்றி ஹிந்து மதம் ஏதாவது சொல்ல மறந்து இருக்கிறதா? அல்லது மறுத்து இருக்கிறதா? ‘தர்மம் தலைகாக்கும்’ என்பதுதானே நம் தர்மத்தின் தத்துவம். வள்ளுவர் ஈகை என்ற அதிகாரத்தில் எத்தனை அழகாக இந்த ஞானத்தை நம்மிடையே எடுத்துரைக்கிறார். மனிதனின் பண்பை உயர்த்தும் ஒரு நெறி ஈகை என்பது வள்ளுவர் கருத்து. பிறருக்கு கொடுத்து அதனால் பொருள் பெறப்பட்டவன் அடையும் மகிழ்ச்சி பார்த்து, பொருள் கொடுத்தவன் அடையும் மகிழ்ச்சிதான் உண்மையான மகிழ்ச்சி என்பது திருவள்ளுவரின் சிந்தனை. பிறருக்கு பொருட்களை கொடுத்து உதவுவதால் வரும் மகிழ்ச்சியே உண்மையான மகிழ்ச்சி. அதனால் வரும் புகழே உண்மையான புகழ் என்கிறார் வள்ளுவர்.

	

	சமூகப் பார்வை

	‘பிறப்பொக்கும் எல்லா உயிர்க்கும்’ என்பதுதான் வள்ளுவர் சமூகத்தை பார்க்கும் பார்வை. சமூகத்தின் மனிதனை பார்க்கும் பார்வை. அனைத்து மனிதர்களையும் பார்க்கும் பார்வை. இனம், மொழி, மதம், இவற்றால் மனிதர்களுக்கு வேறுபாடு இருக்கக்கூடாது என்பதே வள்ளுவரின் வேண்டுகோள். வள்ளுவர் வர்ணாசிரம தர்மத்தை எதிர்த்ததாக சிலர் பொருள் கூறுகிறார்கள். ஏற்றத்தாழ்வுகளை எதிர்த்தார் என்பதே உண்மையான பொருள். வர்ணாசிரம தர்மம் என்பது தொடக்க காலத்தில் பிறப்பின் அடிப்படையில் அமையவில்லை. அதனால் சமூகத்தில் எந்தவிதமான ஏற்றத்தாழ்வுகளையும் உருவாக்கவில்லை. வர்ணாசிரம தர்மம் பிறப்பொக்கும் எல்லா உயிர்க்கும் என்றுதான் கூறியது. மனிதன் தான், தாம் செய்யும் தொழிலுக்கு ஏற்ப சமூகத்தில் இடத்தை பிடித்துக்கொண்டான். மனிதன் தான் செய்யும் தொழில்களின் அடிப்படையிலேயே தன் இடத்தைத் தேர்ந்தெடுத்துக் கொண்டான். எனவே மனிதன் தனக்குத்தானே தேர்ந்தெடுத்துக்கொண்ட பாதைதான் வர்ணாசிரம தர்மம் என்பது. பின்னாட்களில் தொழில்களின் அடிப்படையில் இல்லாமல் பிறப்பின் அடிப்படையில் அமைந்த போதுதான் அது எதிர்ப்புக்கு உள்ளாகியது. ஆனால், வள்ளுவர் பிறப்பின் அடிப்படையில் அமைந்த தர்மத்தை ஏற்றத்தாழ்வுகளை எதிர்க்கவே செய்தார். ஆனால், சமூகத்தில் நிலவும் வேறுபாடுகளை அவர் ஒரு பன்மை சமூகமாக பார்த்தாரே தவிர அதை பாவமான சமூகமாக பார்க்கவில்லை. திருவள்ளுவரின் சமூகப்பார்வை என்பது வேதங்கள் வகுத்தளித்த பாதிதானே தவிர வேறொன்றுமில்லை.

	

	வேதமும் அறிவும்

	வேதம் என்ற சொல் அறிவு என்ற பொருளைத் தருகிறது. அறிவு நிலையான வாழ்க்கை முறையைத்தான் வேதம் விரும்பியது. வேதம் என்ற சொல் வித் என்ற சொல்லிலிருந்து தோன்றியது. ‘வித்’ என்றால் அறிவு என்று அர்த்தம். வள்ளுவர் அறிவுக்கு அதிக முக்கியத்துவம் கொடுத்தவர். பகுத்தறிவாளர் என்பது அறிவில் தோய்ந்த நபரைத்தான் குறிக்கும். அப்படிப் பார்த்தால் வள்ளுவர் பகுத்தறிவாளர்தான்.

	‘எப்பொருள் யார்யார்வாய்க் கேட்பினும் அப்பொருள்-
மெய்ப்பொருள் காண்பது அறிவு’

	என்று அறிவுக்கு இலக்கணம் வகுத்துக் கொடுத்தவர் வள்ளுவர் இந்த அறிவைத்தானே வேதம் வித் என்று முழங்குகிறது. அப்படி என்றால் வள்ளுவர் ஒரு வேதவித்துதானே?

	பாரதத்தின் பண்பாட்டையும், பாரம்பரியத்தையும் பற்றி இன்று உலகம் வியக்கிறது என்றால் அதற்கு பாரத இலக்கியங்கள் மிக முக்கிய காரணமாகும். உலகம் முழுமைக்குமான ஒட்டுமொத்த மனித சிந்தனையின் சிறந்த கருத்துப் பெட்டகம் என்றால் அது திருவள்ளுவ நாயனார் எழுதிய திருக்குறள். உலகம் முழுமைக்கும் சொந்தமானது திருக்குறள் என்றாலும் அது பாரதத்திலிருந்து தோன்றியது நமக்கெல்லாம் பெருமை. இன்றிலிருந்து கிட்டத்தட்ட 5000 ஆண்டுகளுக்கு முன்பான சிந்து சமவெளி நாகரிகம் தொடங்கி நம் நாகரீக வளர்ச்சி உச்சத்தில் இருந்தது. உலக நாகரிகங்களுக்கு எல்லாம் வழிகாட்டியாக இருந்தது நம் பாரதத்தின் நாகரீகம். அப்போது அடைந்திருந்த உச்சபட்சமான நாகரீக வளர்ச்சிக்கு உதாரணமாக நம் இலக்கியங்கள் இருக்கின்றன. அப்படிப்பட்ட ஒரு சமுதாயத்தில் இருந்த ஒருவரால்தான் திருக்குறள் போன்ற இலக்கியத்தை படைத்திருக்க முடியும். நாகரீக வளர்ச்சி பெறாத ஒரு சமுதாயத்தில் இருந்து இப்படி ஒரு மிக மேன்மையான இலக்கியத்தைப் படைத்து இருக்கமுடியாது. அந்தவகையில் திருக்குறள் என்பது உலக இலக்கிய நாகரிக வளர்ச்சிக்கு முன்னுதாரணமாக திகழ்கிறது என்று சொல்லும்போதுகூட அதில் மாற்றுக்கருத்துக்கு இடம் இல்லாமல் போகிறது.

	சூழலைப் பொறுத்தே இலக்கியங்கள் தோன்றுகின்றன. நெய்தல் நிலப் பகுதியில் வாழும் ஒரு புலவன் கடலும் கடல் சார்ந்த இடத்தை பற்றிதான் இலக்கியம் படைக்க முடியும். குறிஞ்சி நிலத்தில் வாழும் ஒரு புலவன் மலையும் மலை சார்ந்த இடத்தைப் பற்றிதான் கவிதை படைக்க முடியும். அப்படித்தான் அறிவு நாகரீகத்தில் பிறந்த ஒரு ஞானியால் அறிவு சார்ந்த இலக்கியத்தையும், திருக்குறளையும் படைக்க முடிந்திருக்கிறது. அந்த அறிவு நாகரிகம் என்பது நம் தேசத்தின் நாகரிகம் இது வெறும் புகழ்ச்சியில்லை. வேத வித்திலிருந்தே நம்முடைய அறிவு நாகரிகம் தொடங்கிவிடுகிறது.

	ஐரோப்பிய நாடுகளின் வீர காவியங்கள் யாரோ ஒரு தலைவனை கொண்டே காப்பியம் படைத்திருக்கின்றன. ஆனால், அப்படிப்பட்ட இலக்கிய மரபுகளை எல்லாம் தவிர்த்துவிட்டு ஓர் இலக்கியம் படைக்க திருவள்ளுவரால் முடிந்திருக்கிறது என்றால் அங்கேதான் நம்முடைய பாரத கலாச்சாரம் பிரதிபலிக்கிறது. எதிரொலிக்கிறது. எந்த ஓர் இடத்திலும், ஓர் இனத்தையோ, சாதியையோ, மதத்தையோ அவர் குறிப்பிடவில்லை. யாரையும் உயர்த்தியோ, தாழ்த்தியோ அவர் பேசவில்லை. திருக்குறளின் மிகப்பெரிய சிறப்பம்சம் இதுதான். நம் இந்திய பாரம்பரியத்தின்படி ஒரு வாழ்க்கை தத்துவ நூல் அறம், பொருள், இன்பம், வீடு என்ற நான்கு பிரிவுகளை உள்ளடக்கி இருக்கவேண்டும். வள்ளுவர் சொர்க்கம் பற்றி பேசவில்லை. அறம், பொருள், இன்பம் பற்றி கூறிய வள்ளுவர் இந்த மூன்று கட்டங்களையும் தாண்டி செல்பவன் தானாகவே வீடுபேறு அடைவான் என்று சொல்லாமல் சொல்லியிருக்கிறார்.

	ஹிந்து தர்மம் என்பது வாழ்க்கையில் நான்கு ஆசிரமங்களை வலியுறுத்துகிறது. பிரம்மச்சரியம், கிரகஸ்தம், வானப்ரஸ்தம், சன்யாசம் ஆகிய நான்கு ஆசிரமங்களை கடந்து செல்பவன்தான் முக்தி அடைகிறான் என்று ஹிந்து தர்மம் கூறுகிறது. இதை அப்படியே வள்ளுவர் கூறுகிறார். தர்மத்தின்படி இல்லறம் நடத்தி, நீதி தவறாமல் பொருள் சம்பாதித்து, மனைவியோடு குடும்பம் நடத்தி, வனப் பிரஸ்தம் மேற்கொள்பவன் முக்தி அடைவான் என்ற அர்த்தம் பல இடங்களில் திருக்குறளின் சாரமாக தொக்கி நிற்பதை பார்க்க முடியும். திருக்குறளை தீவிரமாக ஆராயும்போது திருவள்ளுவர் மறுபிறப்பில் நம்பிக்கை கொண்டவர் என்ற உண்மையையும் அறிந்து கொள்ளலாம். மனித வாழ்க்கையின் நான்கு படிநிலைகளான பிரம்மச்சரியம், கிரகஸ்தம், வானப்பிரஸ்தம், சந்நியாசம் என்பனவற்றில் திருவள்ளுவருக்கு உடன்பாடு உண்டு என்பதை அவருடைய

	“இல்வாழ்வான் என்பான் இயல்புடைய மூவர்க்கும்
நல்லாற்றின் நின்ற துணை”

	குறள்வழி அறிந்துகொள்ள முடியும். கீதையின் அடிப்படைத் தத்துவமான கர்மயோகத்தின் கருத்தை நாம் திருக்குறளில் பார்க்கமுடியும்.

	“ஆகூழால் தோன்றும் அசைவின்மை கைப்பொருள்
போகூழால் தோன்றும் மடி”

	வெற்றி தோல்வி பாராமல் எடுத்த காரியத்தில் முழு ஈடுபாடும், முயற்சியும் காட்ட வேண்டும் என்று திருக்குறள் வலியுறுத்துகிறது.

	சிலர் என்று தன் குடும்பம், தன் வீடு, தன் பிள்ளை என்று சுருங்கி விடுகிறார்கள். ஆனால், அப்படி இருக்கக்கூடாது. இல்லறம் நடத்துபவன் உலக வாழ்க்கையிலும் கவனம் செலுத்த வேண்டும் என்பது வள்ளுவரின் கருத்தாக இருக்கிறது. இல்லறம் நடத்தும் ஒருவன் வீண் விரயம் செய்யாமல் ஆடம்பரம் இல்லாமல் வாழவேண்டும் என்றும் திருவள்ளுவர் எடுத்துரைக்கிறார். இல்லறம் நல்லறமாக அமைய வேண்டும் என்பதுதான் வள்ளுவரின் விருப்பம். பொருள் மனிதனுக்கு அடிமை ஆவதில்லை. மனிதன்தான் பொருளுக்கு அடிமையாகி விடுகிறான் என்ற அடிப்படை தத்துவத்தை திருக்குறள் கூறுவதை பல இடங்களில் நாம் பார்க்க முடியும். திருக்குறளில் அறத்துப்பாலில் இல்லறம் தொட்டு துறவறம் வரை பல்வேறு சிறப்புகளை எடுத்துக் கூறுகிறார். ராஜதந்திரம் போர்த்தந்திரம் உள்ளிட்ட உலக விவகாரங்கள் பற்றி பொருட்பால் கூறுகிறது. அக வாழ்க்கை பற்றி இன்பத்துப்பால் கூறுகிறது. இப்படி வாழ்வின் படிநிலைகளை படிப்படியாக கூறும் திருக்குறளை நாம் இன்னொரு கீதை என்றுதான் கூற வேண்டும்.

	இன்னொரு கீதை என்று சொல்வதற்கு காரணம் இருக்கிறது. திருக்குறள் மனிதகுலம் முழுவதற்கும் வழிகாட்டியாக அமைந்துள்ள நூல். தன்னுடைய பரந்து விரிந்த அனுபவத்தையும் ஆழ்ந்த ஆராய்ச்சியின், நுணுக்கமான கருத்துணர்ச்சியையும் கொண்டு திருவள்ளுவர் திருக்குறளை எழுதி இருக்கிறார். இந்த நூலில் உலகில் உள்ள மக்கள் எல்லாம் வாழ்வாங்கு வாழ்வதற்கு வள்ளுவர் வழிகாட்டுகிறார். ‘மக்கள் குலம் ஒன்றே’ என்ற அடிப்படைக் கருத்தை மனதில் வைத்துக்கொண்டு வள்ளுவர் கருத்துக்களை விளக்குகிறார். ஜாதி, மதம், குலம், கோத்திரம், முதலியவற்றைப் பற்றி பேசி அவர் தன் காலத்தை வீணாக்கவில்லை. மனிதன் எப்படி வாழவேண்டும் என்ற பொருளையே பல கோணங்களில் திருவள்ளுவர் திருக்குறளில் விளக்குகிறார்.

	சில அறநூல்கள் அவை தோன்றுவதற்கு முன் ஒரு பொற்காலம் இருந்தது பற்றியும், மக்கள் எந்தவித குற்றமற்ற நிறைவான வாழ்க்கை வாழ்ந்தார்கள் என்று பெருமை பேசுவதற்காகவும் தோன்றுகின்றன. ஆனால், திருக்குறள் அப்படிப்பட்ட ஒரு பொற்காலத்தையோ அல்லது கற்காலத்தையோ பற்றிக் கூறவில்லை. திருவள்ளுவர் வாழ்ந்த காலத்தில் மக்களிடையே நிலவி வந்த பழக்கவழக்கங்களையும், குணநலன்களையும் சீர்கேடுகளையும் உணர்ந்து பார்க்கிறார். மனிதர்களுக்கு தீமை செய்யும், இயற்கைக்கு இடையூறு செய்யும் செயல்களை அவர் வன்மையாக கண்டிக்கிறார். வள்ளுவர் வாழ்ந்த காலத்தில் மக்களிடையே எத்தனையோ குறைகள் இருந்தன. கொலை, களவு, காமம், குடி, சூது, முதலியன நிகழ்ந்துகொண்டு இருந்தன. கேடு சூழ்ந்த இந்த உலகத்தைப் பார்த்து வள்ளுவர் அதிர்ச்சி அடையவில்லை. யாருக்கும் சாபம் கொடுக்கவில்லை. ஆனால், அந்த கேடுகளில் இருந்து மக்கள் தங்கள் குணத்தினால் விடுதலை பெறவேண்டும் என்பதை தன்னுடைய இனிமையான அறிவுரைகளால் கேட்டுக்கொள்கிறார். திருவள்ளுவரின் கருத்தில் அழகும், அன்பும் உதிர்வதை நாம் பார்க்க முடியும். அதற்கு அவர் கிருஷ்ணபரமாத்மா போல் மக்கள்மீது கொண்டிருந்த பற்றுதான் காரணம் என்று நாம் தெளிவாக சொல்லிவிடலாம்.

	மனித குலம் என்பது பல்வேறு தனிமனிதர்களின் தொகுப்பு. மக்கள் வாழ்வு முன்னேற வேண்டுமென்றால் தனிமனிதன் ஒவ்வொருவரின் வாழ்க்கையும் பண்பாடும், மேம்பாடும் அடைய வேண்டும். தனக்கும் தன் இனத்திற்கு நன்மை செய்யும் கருவியாக தன்னை அமைத்துக்கொள்ள வேண்டும். அத்தகைய மனப்பக்குவத்தையும், அறிவையும் ஆண்டவன் மனிதனுக்கு கொடுத்தே இருக்கிறான். உலகில் நல்ல மாற்றங்கள் ஏற்பட வேண்டுமென்றால் ஒவ்வொரு மனிதனும் தன்னை சீர்திருத்தி மாற்றிக் கொள்ளவேண்டும். மனிதன் இந்த மனித குலத்தின் ஓர் உறுப்பு. ஒவ்வொரு உறுப்பும் சிறப்பாக வேலை செய்தால்தான் இந்த உலகம் முழுமையாக சிறப்பாக இயங்கும். இந்த கருத்துக்களை வலியுறுத்தும் வள்ளுவர் ஒரு ஞானியாகத்தான் இருக்க முடியும். ஞானப் பரம்பரையை உருவாக்கிய ஹிந்து மதத்தின் ஞானியாகவேதான் திருவள்ளுவர் போற்றப்படுகிறார்.

